
ISIGIDIMI SAMAXOSA, NOVEMBER 1, 1883
IMPAWANA.
Siqonda ukuba ngolwesi-Tatu ngokuhlwa (Nov. 7) ngale veki izayo, u Mr. William Young ocelwe ngama Ngesi ase Ngqushwa ukuba aye kumela esi Sitili kule Palamente intsha, uya kuvakalisa ingxelo yenkolo yake ngezinto zolaulo e Alice. Solindela ukubona nabebala letu ke kulo ntlanganiso. Yinto efanelekileyo ukuba abantu bavotele into abayaziyo. Nalo ke namhla ituba, mpindini yase Dikeni.
***
Ngale veki idlulileyo u Hon. Wm. Ayliff ubese Bofolo, ekwi ntlanganiso yamafama alo mandla ebidibene ngomcimbi wokuba igqibe ngamadoda aya kutunyelwa e Palamente ukumela eso Sitili. U Mr. Ayliff seloko waba ngamehlo e Bofolo e Palamente oko yati yamiselwa ipalamente kweli lizwe. Siva ukuba nakuba igama lake lite langeniswa abebesentlanganisweni ababanga namincili yokulamkela, ngangokuba ade ati u Mr. Ayliff ukuba alingaye i Bofolo wotonyalaliswa kukuba angangeni. Yena u Mr. Laing akafumananga netshanisi. I Katala selitumela izicelo ku Mr. R. Solomon. Kuyabonakala ukuba i Bofolo lifuna amadoda amatsha.
***
Kwi akile zababalelani kuko incwadi yo “ Mtembu,” obuza ukuba “ Imizamo yetu iyintonina? ” aze alate ezintlanganisweni ezi umzi uzimisayo, esiti azinto yakulonto ngapandle kokuba zimiselwe ngu Rulumeni. Ukumkanyisela “ Umtembu ” singati intlanganiso ezinjengezi azifuni kumiselwa Rulumeni. Ziko nje Emangesini azimiselwe nguye, akufuneki mvumelo yake ukuba zime. Zintlanganiso eziba nesitunzi ngokuti zitelelwe sininzi esinengqondo, ze ke zibe ngumlomo woninzi ekupimiseleni imvo zabo bangamalungu azo, ze ke siti ukuba isicelo esipuma kuzo sisiwe ku Rulumeni sikangelwe njengesicelo esipuma entlanganisweni etile enesidima esitile. Ike lenziwa icebo lo “ Mtembu ” angaxakwa u Rulumeni yeyona nto ifunwa kuye zizitshefuta ezimnyama. Singatanda ukubuye sive ngeyona nto angati ayitete “ Umtembu ” pezu kwale mpendulo yetu imfutshane.

***
Kuko ungasipendulayo na kulo mbuzo?—Yintonina le itandwa kwi Mpamana, ngabafundi betu?—Sitsho kuba sibona sibonile incwadi kwezi mini zitunyelwa kuwo lomhlati, ebezisakutunyelwa kowaba belelani. Lenjenje inene elisibalela ngo (29, 9, 83)
Kaufake lendawana kulomhlati we “Mpawana” mfo wakowetu Mhleli. Kuyanda kuhlanga Iwakowetu ukutshata e ofisini, isoka litabate iponti ezine nezintlanu. Kulenyanga yodwa ingu September kutshate elase Bobotyana isoka elaliye kusebenza e Cradock, lalifilisha inenekazi elise Bobotyana. Lite inenekazi lisiya kukangela incwadi eposini ukuba belilindele impendulo yotando evela kubuti or ku Diya e Cradock, lahlangana notile wati, sisi ubuti utshate izolo; ati omnye pi ? ati omnye e Bedford : omnye nabani ? omnye nentokazi yase Cradock : Lifike nayo nge Train lentokazi; inene elo lako lirole iponti ezine (£4) e ofisini kwaba kuyapela. Elinye kwangayo lenyanga belifilisha e Bobotyana, ilelase Cook House Iona. Kubizwe amagama okwazisa ngokutshata kwalo kwakuyo lenyanga, zapela ke iveki ezintatu, salindela umtshato, endaweni yomtshato kulahleke intombi ngomhla 18 ku September, yabonwa ngu tile nxa iti qabe kuloliwe oya e Bayi nesoka layo, esitembayo ukuba batshate kweyase Bayi i ofisi. Malunga nale ke intombi kusbiyiselene amasoka amabini, elingu mdali nelingu mdalwa—unyana ubaleka nomka yise. Awu mandipeze betu, ndim owenu—W. M.
***
Sineqela elimnandi elifunda elipepa estilini sase Aliwal North, ngokukodwa kumandla waso ekutiwa yi Herschel. Abahlobo betu abakule ndawo ke singa singabakumbuza intwana etile eyehla ebalini labo elidlulileyo, eyabagxeka ngohlobo olungatetekiyo. Kwati ngomnyaka we 1881 kwapuma u Mr. J. M. Orpen ekubeni lilungu le Palamente lase Aliwal, kwafuneka kunyulwe kwakona. Ab’ emabini amadoda apikisene ngesi sihlalo. Enye yabili Bulu u Mr. De Wet owaye ngoya e Palamente ukuya kuxasa ihambiso yo Mr. Sauer. Lohambiso iyaziwa ngabo bonke abazalusileyo izinto zempato, kuba kambe yiyo le sihleli pantsi kwayo sonwabile kungeko mabenu-bentsu emiteto asinyanzelayo. Enye yabili Ngesi u Mr. Richard Dowling owayengenela ukuya kuxasa eloqela liti makubuye kulaule u Mr. Sprigg, zekubuye yonke impato elidume ngayo elonene. Kute ke mhla kwavotwa azigalela ngakwicala lika Mr. Sprigg zonke ivoti zawo ama Mfengu ase Herschel—nto leyo eyabanga ukunkwantya kwesininzi esabe sibukele. Baninzi ababesiti ibali lika Hamani no Modekayi selisaziwa sininzi, kodwa yaba ngumangaliso ukubona aba Mbo base Gqili besimba umhadi abaya kweyela kuwo kwabona. Wapumelela ke u Mr. Dowling. Sati tina kunye noninzi sayivakalisa imvo yetu ngeloxesha; awutunga umlomo ama Mfengu. Lendawo saka sabuya sayixoxa e Kapa no Mr. Sauer, naye, nakuba engomnye wabamele eso siqingata lamya sakubuza imbangi yoko. Sasuka kulo Ofisi Yompatiswa Micimbi sayana ngamehlo nelo nene ngenxa yokukwanqa. Umbuzo wetu, ngapambi kokuba silubeke pantsi usiba, ngulo:—Azi kusakubuya kube njalo kusinina?
U Rev. J. Frederick Philip, B.A. (Lond.) obepete ibandla lama Ngesi ase Independent e Diamond ufuduke kwelo kwezi veki zidlulileyo. Apo aya kona kuse Bayi. Apo uyakuncedisa kwibandla apa lipetwe ngo Rev. J. C. Macintosh. U Mr. Philip yindodana entsha efaneleke kunene emsebenzini; ndawo ibange ukuba alishiye ibandla lase Diamond kukungapili. Uyenye yamadodana awazalelwa kweli lizwe, afunda ada atabata indawo ezincomekayo kwakulo mhlaba. U B.A. wase London umfumene emva kokupumelela uviwo olwalulingana ne M.A. yanamhla yequmru lemfundo epakamileyo lale Koloni ngo 1873, selengofundela ubufundisi kanjalo. Ukuzinikela kakulu emfundweni kubange ukuba impilo yake yenzakale. Sitsho ngobuso obungena ntloni ukuti uyilahleko kulomhlambi wase Kimberley, nenzuzo kowase Bayi. Masingayishiyi inyaniso yokuba ngunyana ka Rev. T. Durant Philip, B.A. (Lond.) wase Graaff-Reinet, oyise u Rev. Dr. Philip wabe ngumhlobo ozinikeleyo wentlanga ezimnyama. U Rev. W. Buxton Philip, B.A. (Lond.) wase Queenstown nguyisekazi.
***
Udaba lokuba u Mr. Irvine ugqibe kwelokuba ake anganyulelwa e Palamente okwangoku luyakuviwa ngosizi yinto eninzi yabamnyama. Akuko unganobuganga bokuti u Mr. Irvine ubemele i Qonce kupela. Kunokutiwa ngaye ubemele bonke abantu abantsundu ngakumbi abapesheya kwe Nciba. Isigqibo sokuba ake angabuyeli e Palamente ngolu nyulo usivakalise kubahlobo bake e Qonce ngolwesi-Tatu (17 Oct.) Xa i Palamente entsha iyakuba ngapandle ko Mr. Saul Solomon, na- ngapandle ko Mr. Irvine lixesha abamnyama bezifunele oyena mntu baya kubeka kuye intonga. Ukunyaba esikubonayo kubantu bakowetu ngezinto zonyulo, sikutelekise nokuzipapamela kwabamhlope (ama Bulu nama Ngesi—ngakumbi ama Bulu) kusinika udano olukulu. Kakade, u Mr. Irvine ubehleli enabahlobo abavisisana naye nakumagwangqa, asikayazi ke into abayakwenza yona ngokumayela kwindawo yokunyula omvo zikwanjengezake. Inteto evakalisa usizi Iweli qela labahlobo bake yenziwe ngu Mr. E. J. Byrne (kambe ngu Bani lowo) yasekelwa ngu Mr. F. Dyer—bobabini bazinonopu kwelo lase Qonce.
Ngokumayela kwindawo yabo baya kumela i Qonce e Palamente njengokuba kunyulwa kutsha nje, sasivakalisile kwelokugqibela ipepa letu ukuba kuko ihum-hum lokunyula u Mr. F. Schermbrucker no Mr. John Landrey. Asiyiyo indawo yetu ukucaza ukuba lo Mr. Schermbrucker ngubanina, ubeyintonina, eyintonina, esayakuba yintonina. Igama lake liyaziwa ngomnyama nangomhlope ngakumbi osesitilini sase Qonce. Ngamafutshane singati lutshaba olungena nkohliso lomnyama. Kusemandleni abahlobo betu ke abase Qonce ukumngenisa e Palamente mhlayimbi ukumcasa. Kukucita umsizi wokubala nokudwekesha ukuvakalisa ukumelana ko Schermbucker nabantu abamnyama ngamaxesha awadlulayo. U Mr. Landrey akaziwa ngumbali wolu “ Pawana,” nto inganelayo ngaye kukuba edume ngokuba ngumdesepile olulamileyo weqela lika Sprigg. Asikayazi into eyakwenziwa ngabamnyama base Qonce kwezi zimeko zabo.

Sibala nje sinencwadi ende kunene pambi kwetu ebalwe lityendyana eligama lingu Niven Pascoe Gasa. Lencwadi isekwa pezu kwengxoxo apa eyangcwatywa mhla wayolela lowo wayeyindulule. Yindimbane, sisazi tina, eyakusibulela ngendawo yokuba sinyule ukungayipi ’ndawo incwadi ka Mr. Niven Gasa. Ingxoxo le ibadikile ngoku abantu, enye into asingxoxo ibifanelwe kusingatwa leli pepa ngezi mini, kuba iyinteto kodwa. Ingxoxo evutayo ngoku yile yonyulo Iwama lungu e Palamente. Kwabo mhlayimbi bangatandayo ukuva nangendawana yokuba ibidulusele pina inteto ka Mr. Gasa singati, okwezetu iziqu isidanisile ; ayingenisi kukanya kuni pezu kwale ngxoxo. Amacala omane epepa (foolscap) abokoxelwe ekuzukiseni isimilo sika Mr. James M. Pelem, ebesingazanga satandatyuzwa bani; nasekunyeliseni esika Mr. E. Lamatye—yomibini ke lemisebenzi ayingantweni. Sibe nosizi nodano, wawa umpefumlo wetu sakufumana ontloko inkulu nebifanele ukwazi ngokudluliseleyo, ewe ngamadolo, de profundis, esiti nokuti, “ Umkulu Diyana wama Efesi! ” Endaweni ka Diyana biza u “ Pelem; ” endaweni yama Efesi yiti wama “ Gqunukwebe.”
***
Ukuze ubuqonde ngokucacileyo ubunyaniso bolu Pawana Iwandulelayo mfundi otobekileyo, akaneliswa kubala lencwadi inde u Mr. Niven Pascoe Gasa, epeleliselwe ekudumiseni isitixo (Ofie!) sake, nasekubandeleni amashwa pezu kwe demon yake u Mr. E. Lamatye, kodwa ude atabate esisabokwe sibuhlungu kunene, kutiwa zi Mpawana, amgxwagxushe ngaso umzalwana. Mveni ke :—
NKOSI MHLELI—Kaundifakele lamazwana kwezo “Mpawana” zamanene abekekileyo nancomekayo. Uti u Lamatye encwadini yake, ufuna ukwazi ukuba ungubanina lo Mr. M. P., nguyena Xosa nokuba nguyena Palamente na? Ngendiba ndimpendula ngeliti ewe okokuba lombuzo ubungabuzwa ngumntu olilitye. Ngendisiti ukuba ulumkile makapulapule amacebo ka Mr. M. P. kuba nguyena Xosa, enguyena Palamente wokuvusa uhlanga Iwasema Xoseni, okokuba uyakupulapuIwa ngengqondo nangembeko akangeze alutshonise uhlanga, nguyena unqwenela ukuba kubekwe pambili luhlanga.—N. P. GASA.

